SIMPAN DATA & PULIHKAN PC
PENGENALAN
    Anda mungkin pernah berhadapan dengan pelbagai masalah, baik kecil mahu pun besar dan masalah itu mungkin berpunca daripada kesilapan anda sendiri, serangan perisian jahat, kegagalan perkakasan atau masalah yang tidak dijangka. Sejak kali pertama anda menggunakan PC, pengalaman anda menggunakannya boleh dikira sudah bermula. Dari saat itu hingga kini, anda mungkin pernah berhadapan dengan pelbagai masalah, baik kecil mahu pun besar. Masalah itu mungkin berpunca daripada kesilapan anda sendiri, serangan perisian jahat, kegagalan perkakasan, atau masalah yang tidak dijangka. Kesannya, PC anda mungkin lumpuh dan data bernilai boleh jadi hilang. Tetapi anda mungkin terselamat jika membuat persiapan dan mampu memulihkan PC tersebut. Bagaimana? Persoalan ini akan terjawab jika anda terus membaca panduan di bawah ini sehingga selesai. ia akan menyentuh mengenai pelbagai ancaman yang berlaku, cara penyimpanan data dan pemulihan PC.

ANCAMAN

  Serangan program jahat - ini boleh berpunca daripada kecuaian pengguna itu sendiri atau dari sumber-sumber luar yang tidak dijangka. Masalah ini biasanya dikaitkan dengan pelbagai program jahat seperti virus, cecacing, trojan, spyware, adware dan dialer. Sejarah membuktikan, virus dan cecacing mampu merosakkan perisian PC dan menyebabkan 'huru hara' dalam rangkaian. Kesilapan di pihak pengguna kerana tidak memasang perisian perlindungan atau mengakses punca yang mendatangkan masalah ini.

Kesan pengujian perisian - internet menjadi sumber utama untuk memperolehi pelbagai jenis perisian (termasuk yang percuma) selain CD cetak rompak. Tidak dinafikan ramai pengguna yang gemar untuk mencuba atau menguji perisian yang dibeli atau ditemui. Tambah pula jika perisian itu dirasakan boleh memberi manfaat kepada aktiviti perkomputeran mereka. Tetapi malangnya, perisian itu juga mampu memberi masalah. Misalnya, ia membawa virus, trojan atau melemahkan ciri keselamatan Windows

Kerosakan perkakasan - seperti yang dinyatakan tadi, kecuaian pengguna dan serangan program jahat juga boleh membinasakan perkakasan. Contohnya, cakera keras rosak kerana tidak pernah diselenggara atau dijangkiti virus paling merbahaya. Akibatnya lebih buruk jika cakera tersebut gagal diakses atau dipulihkan dengan apa cara sekali pun. Bayangkan, jika anda menyimpan bermacam jenis data bernilai di dalamnya. Pada masa yang sama anda tidak berinisiatif untuk menyimpannya pada media yang lain.

Masalah tidak dijangka - biasanya masalah ini berlaku tanpa memberikan sebarang petanda. Misalnya, PC anda secara tiba-tiba sahaja gagal dimulakan (boot), sedangkan pada hari-hari sebelumnya ia tidak pernah menimbulkan masalah. Kejadian seperti ini pernah dialami ramai pengguna dan mereka setuju bertapa pentingnya membuat simpanan dan kemahiran memulihkan PC bermasalah. Namun, kesedaran ini hanya timbul dalam diri sesetengah pengguna, terutamnya yang tidak sempat membuat persiapan.

SIMPANAN

Kenal pasti data bernilai - kedangkala, data pengguna lebih bernilai daripada PC yang menyimpannya. Dalam hal ini, anda perlu mengenal pasti jenis data atau maklumat yang dianggap bernilai. Contohnya fail perniagaan sukar diganti jika hilang berbanding fail Windows yang boleh dipasang semula. Selain mengenalpasti fail yang dianggap penting, anda perlu mengetahui lokasinya. Langkah ini memudahkan tugas anda ketika membuat simpanan kelak. Biasanya, perlu diutamakan untuk disimpan.

Gunakan perisian sesuai - semasa operasi penyimpanan data, anda boleh menyalin data tersebut secara manual, menggunakan aplikasi di dalam Windows atau menggunakan perisian pihak ketiga. Simpanan secara manual juga sesuai untuk data semasa, kerap berubah dan mudah dipindahkan. Jika melibatkan data khusus seperti mesej e-mel, registry atau ketetapan Windows, penggunaan aplikasi Windows atau perisian pihak ketiga lebih sesuai. Perisian ini biasanya memudahkan dan mempercepatkan tugas anda.

Gunakan peranti sesuai - dalam operasi penyimpanan data, ada pelbagai peranti dan media yang boleh digunakan - disket, CD, DVD, cakera keras, USB flash, ZIP dan lain-lain lagi. Kemampuan bajet anda boleh mempengaruhi pemacu dan media yang bakal dibeli, Seelok-eloknya anda memilih pemacu dan media yang sesuai dengan keperluan semasa. Aspek lain yang wajar dipastikan ialah harga, keserasian platform, ciri mudah alih dan kapasiti. Contohnya CD, DVD dan USB flash sangat popular ketika ini.

[image: image8.png]


Gunakan teknik sesuai - menyimpan data penting seperti fail yang dihasilkan melalui aplikasi pejabat biasanya mudah bagi kebanyakan pengguna. Mereka hanya perlu menyalin atau memindahkan fail-fail itu terus ke dalam media simpanan yang digunakan. Tetapi, jika ia melibatkan fail khas (seperti mesej e-mel, fail dan ketetapan sistem), tugas pengguna mungkin agak sukar. Sebabnya, mereka perlu mahir menggunakan aplikasi dikhaskan. Selain itu, mereka perlu mematuhi teknik atau prosedur yang sesuai.

Simpanan secara berkala - operasi penyimpanan data sering melibatkan penggantian atau penambahan terhadap data sedia ada. Apa ertinya jika maklumat lama masih ada, tetapi maklumat baru dikemaskini hilang. Dalam hal ini, anda mungkin perlu membuat sedikit perancangan atau mengamalkan prosedur tertentu. jika data yang dikendalikan itu penting, simpanan secara berkala atau berterusan perlu supaya data paling terkini tidak hilang. Terdapat perisian simpan yang menyediakan kemudahan seperti ini.

PEMULIHAN

Pasang semula perisian - apabila PC mengalami masalah teruk, anda mungkin perlu memasang semula Windows sepenuhnya. ini bergantung kepada tahap kerosakan yang dihadapai, contohnya pemacu keras rosak atau diserang virus merbahaya. Kemudian, susuli dengan memasang perisian lain seperti aplikasi pejabat, anti-virus dan lain-lain lagi. Jika kerosakan Windows tidak serius, anda mungkin hanya perlu membaik pulih menggunakan CDnya. Jadi, pastikan semua CD perisian itu sentiasa dalam simpanan.

Pasang semula driver - kerosakan yang menyebabkan pemacu keras perlu diformat menyebabkan data di dalamnya lenyap, termasuklah Windows dan driver peranti. Jadi, selepas Windows dipasang semula, anda perlu memasang semula driver peranti, seperti kad grafik dan bunyi. Driver ini sering disertakan (dalam bentuk CD atau disket) bersama peranti yang dijual. Anda perlu menyimpannya atau membuat salinan. Jika CD/disket itu hilang, dapatkan semula driver yang sama di tapak web permbuat peranti itu.

Gunakan utiliti sesuai - OS seperti Windows menyediakan beberapa utiliti yang boleh membantu anda memulihkan sistem. Contohnya, utiliti System Restore dalam Windows XP berupaya mengembalikan OS kepada situasi sebelum menghadapi masalah. Dalam utiliti Registry Editor, anda boleh mengimport dan mengeksport kandungan registry. Manakal fungsi Automated System Recovery yang melengkpi XP Professional boleh membantu memulihkan sistem. Jadi, gunakan utiliti yang sesuai dengan situasi.

Gunakan perisian khas - selain memulihkan OS, data bernilai yang terperangkap di dalam cakera keras juga perlu diselamatkan. Ini mungkin terpaksa dilakukan jika anda tidak memiliki simpanan untuk data tersebut. Dalam hal ini, anda boleh menggunakan perisian pihak ketiga (samada perisian komersil atau percuma dalam internet) bagi menyelamatkan data tersebut. Jadi, anda perlulah memilih perisian yang sesuai. Selain itu, anda disyorkan supaya memahirkan diri dengan teknik/cara penggunaan perisian itu.

Kembalikan simpanan - selepas memasang kembali OS, driver dan perisian yang diperlukan, kini tiba masanya untuk mengembalikan semula data di dalam simpanan. Data ini meliputi ketetapan Windows, mesej e-mel dan fail dokumen yang disimpan sebelum PC bermasalah. Data khusus seperti ketetapan Windows boleh dikembalikan menerusi aplikasi dalam Windows, manakala fail dokumen boleh disalin terus pada cakera keras. Selain utiliti dalam Windows, anda boleh menggunakan perisian pihak ketiga.

